
12 лютага прэзыдэнт Аляксандар Лукашэнка выступіў 
перад студэнтамі Беларускага дзяржаўнага 
ўнівэрсытэту з дакладам "Беларусь у сучасным сьвеце". 
Гэты выступ выглядае праграмным і адлюстроўвае 
пэўныя зьмены ў замежнай палітыцы краіны на 
сучасным этапе, найперш пад уплывам расейскага 
чыньніку.

На думку незалежных аналітыкаў, узмацненьне ціску 
з боку Масквы змушае афіцыйны Менск да пошуку 
новых хаўрусьнікаў (сьпіс якіх узначальвае Вэнэсуэла) 
і да новага туру палітычных гульняў з Захадам. У 
прыватнасьці, Лукашэнка ў выступе 12 лютага прызнаў, 
што нядаўняе датэрміновае вызваленьне чатырох 
палітычных зьняволеных (сам гэты тэрмін ён замяніў 
эўфэмізмам) ёсьць крокам насустрач патрабаваньням 
Эўразьвязу. Са слоў беларускага прэзыдэнта, такім 
чынам "хваравітая старонка" ў дачыненьнях з Брусэлем 
перагорнутая і цяпер Беларусь мае права чакаць жэстаў 
добрай волі ў адказ.

Варта дадаць, што літаральна празь дзень, 13 лютага, 
Менск зрабіў яшчэ адзін крок: Лукашэнка падпісаў 
указ, які дае зялёнае сьвятло адкрыцьцю 
прадстаўніцтва Эўракамісіі ў Менску.

Аднак, як зазначаюць прадстаўнікі незалежнага 
грамадзтва, за кратамі застаюцца яшчэ некалькі 
чалавек, чые крымінальныя справы маюць палітычную 
матывацыю: Аляксандар Казулін, Андрэй Клімаў, 
Аляксандар Зьдзьвіжкоў, Андрэй Кім. Гаворка пра 
выкананьне іншых патрабаваньняў ЭЗ, вылучаных 
пакетам з 12 пунктаў пры канцы 2006 году, не вядзецца.

Прапанова ж "перагарнуць хваравітую старонку" азначае жаданьне беларускіх уладаў 
абмежавацца мінімумам саступак, палавіністымі захадамі, тлумачаць аналітыкі. Зь іншых 
тэзаў выступу Лукашэнкі перад студэнтамі вынікае, што ладзіць лібэралізацыю 
ўнутрыпалітычнага жыцьця кіраўніцтва краіны не зьбіраецца.

Між тым паводле ўскосных сымптомаў можна меркаваць, што на сустрэчы ў Сочы 3 лютага 
Аляксандар Лукашэнка апынуўся пад моцным прэсінгам расейскага боку. Болей 
праўдападобнай, чым фарсаваньне палітычнай інкарпарацыі Беларусі, выглядае вэрсія пра 
тое, што Крэмль робіць стаўку на паўзучую эканамічную экспансію. Аналітыкі робяць 
розныя вэрсіі наконт закулісных абяцаньняў беларускага боку. Напрыклад, выказваюцца 

меркаваньні, што Менск можа разьлічыцца акцыямі прывабных для расейскага капіталу 
прадпрыемстваў.

Шэраг назіральнікаў у Менску і Маскве лічаць, што для цяперашняй расейскай кіроўнай 
каманды аншлюс ня ёсьць самамэтай. У Крамлі зараз дамінуе не настальгія па СССР, 
а прагматычнае мысьленьне. Таму акцэнт робіцца на прасоўваньне інтарэсаў расейскага 
капіталу, і, як выглядае на сёньняшні дзень, найперш фінансавага. Расейцы пакрысе 
скупляюць акцыі беларускіх банкаў, страхавых кампаній.

Са слоў аналітыкаў, для Беларусі вымалёўваецца пэрспэктыва "фінансавай пятлі". 
У прыватнасьці, павялічваецца крэдытная залежнасьць ад Масквы. Пры канцы мінулага 
году беларускі ўрад ужо атрымаў крэдыт на паўтара мільярда даляраў, зараз Масква сама 
абяцае яшчэ адзін — на два мільярды. Звыш таго, як вынікае з заявы расейскага амбасадара 
Аляксандра Сурыкава на прэсавай канфэрэнцыі ў Менску 11 лютага, пад будаўніцтва 
беларускай АЭС Расея таксама гатовая даць крэдыт.

Экспэрты нагадваюць: любы крэдыт рана ці позна трэба аддаваць з адсоткамі. Між тым 
агульная замежная запазычанасьць Беларусі расьце хуткімі тэмпамі. Празь некалькі гадоў 
замежны доўг можа стаць непадымальным. Вось тады, зазначаюць палітолягі, Крэмль можа 
канвэрсаваць фінансавы чыньнік у палітычны, то бок змусіць Менск да ахвяраваньня як 
мінімум элемэнтамі сувэрэнітэту.

Гэтыя пляны фактычна пацьвердзіў на вялікай прэсавай канфэрэнцыі 14 лютага прэзыдэнт 
Расеі Ўладзімер Пуцін. Пасьля доўгага перапынку ягонымі вуснамі Крэмль рэанімаваў 
звонкую інтэграцыйную рыторыку. Пуцін назваў будаўніцтва так званае "саюзнае 
дзяржавы" зь Беларусьсю прыярытэтам замежнай палітыкі сваёй краіны.

"І найперш, на маю думку, гаворка павінна ісьці пра інтэграцыю ў сфэры эканомікі", — 
падкрэсьліў Пуцін. Іначай кажучы, пацьвярджаецца тэза аналітыкаў пра выбраную зараз 
Крамлём стратэгію паўзучай эканамічнай экспансіі.

Паказальна, што першым нумарам у тырадзе Пуціна пра стасункі зь Беларусьсю праходзіць 
пытаньне адзінай валюты, ці, наўпрост кажучы, пераходу на расейскі рубель. "Сёньня, калі 
расейская фінансавая сыстэма стабільная як ніколі, упэўнены, для беларускай эканомікі, 
для грамадзянаў Беларусі нічога, акрамя плюсаў, тут няма", — пераконваў кіраўнік суседняй 
дзяржавы. Між тым ня толькі апазыцыя, але і сам Лукашэнка заяўляў раней, што 
ўвядзеньне расейскага рубля ставіць пад пагрозу беларускі сувэрэнітэт.

Разам з тым, расейскае кіраўніцтва ня хоча залежаць ад капрызьлівага беларускага 
партнэра ў пытаньні транзыту энерганосьбітаў. На прэсавай канфэрэнцыі 11 лютага 
амбасадар Сурыкаў даў зразумець, што праект пракладкі празь Беларусь другой ніткі 
газаправоду Ямал — Эўропа, ад якога афіцыйны Менск спадзяваўся атрымаць вялікія 
эканамічныя выгады, сёньня для Масквы не актуальны. Сурыкаў пацьвердзіў намер 
пракласьці ў абыход Беларусі, па дне Балтыкі, газаправод "Паўночная плынь" (які 
Лукашэнка раней эмацыйна назваў "самым дурным" праектам Расеі).

Ва умовах няпростых стасункаў з Масквой беларускае кіраўніцтва пакрысе пачынае 
напаўняць рэальным зьместам даўно дэкляраваны прынцып шматвэктарнай замежнай 
палітыкі. Стаўка робіцца на альянс з шэрагам рэжымаў так званай "вялікай дугі замежнай 
палітыкі" — Кітаем, Іранам, Вэнэсуэлай, а таксама на "прагматычны дыялёг" з Эўразьвязам. 
Менск спадзяецца, што зацікаўленасьць супрацоўнічаць у галінах энэргетыкі, барацьбы зь 
нелегальнай міграцыяй, экалёгіі ды шэрагу іншых змусіць Захад зьмякчыць патрабаваньні 
ў галіне дэмакратыі і правоў чалавека.

Пры гэтым асобныя камэнтатары лічаць, што насамрэч дывэрсыфікацыя замежнай 
палітыкі ёсьць выключна дэманстрацыйнай і мае на мэце "выбіць" эканамічныя 
прэфэрэнцыі ў Масквы, якая збаіцца страціць стратэгічнага хаўрусьніка.

ПАЛІТЫКА

Палітрада Аб’яднаных 
дэмакратычных сілаў 
зацьвердзіла стратэгію ўдзелу 
прадстаўнікоў дэмсілаў 
у парлямэнцкіх выбарах

Рашэньне было прынятае ўчора 
падчас паседжаньня палітрады АДС 
у Менску. 

Кіраўніцтва палітычнай рады патрабуе, 
каб дзяржава выканала мінімальныя 
стандарты дэмакратычных выбараў. Гэта 
значыць, спыніла перасьлед палітычных 
апанэнтаў і вызваліла палітвязьняў, 
дазволіла прадстаўнікам АДС увайсьці 
ў склад выбарчых камісій і зарэгістравала 
назіральнікаў за выбарамі й кандыдатаў 
у дэпутаты ад АДС.

Палітрада дэмсілаў падкрэсьлівае, што 
ў выпадку невыкананьня гэтых умоваў 
выбары ў Палату прадстаўнікоў ня будуць 
празрыстымі, раўнапраўнымі 
й справядлівымі. Вынікі такіх выбараў ня 
могуць быць прызнаныя міжнароднай 
грамадзкасьцю, беларускім грамадзтвам 
і дэмакратычнымі сіламі.

АФІЦЫЙНА

"Amnesty International" 
заклікае беларускія ўлады 
неадкладна вызваліць 
Аляксандра Зьдзьвіжкова

Былы намесьнік галоўнага рэдактара 
газэты "Згода" асуджаны на тры 
гады турмы за "падбухторваньне да 
расавай, нацыянальнай і рэлігійнай 
варожасьці". 

На думку прадстаўнікоў міжнароднай 
праваабарончай арганізацыі, Зьдзьвіжкоў 
зьяўляецца вязьнем сумленьня, 
а перадрукаваныя ім карыкатуры на 

прарока Мухамэда – гэта рэалізацыя права 
на свабоду самавыяўленьня. Як 
падкрэсьліваецца ў звароце "Amnesty 
International", супраць прысуду журналіста 
выступіла нават кіраўніцтва аб’яднаньня 
мусульманаў Беларусі.

"Amnesty International" заклікае ўсіх 
неабыякавых грамадзянаў дасылаць лісты 
падтрымкі Зьдзьвіжкову непасрэдна 
ў сьледчы ізалятар, а таксама пісаць 
патрабаваньні аб вызваленьні журналіста 
беларускаму прэзыдэнту, генэральнаму 
пракурору й міністру ўнутраных спраў.

Ня кожны стане журналістам 

Да шэрагу спэцыяльнасьцяў 
у беларускіх ВНУ будуць 
пастаўленыя асаблівыя 
патрабаваньні, а таксама будзе 
праводзіцца прафэсійна-
псыхалягічны тэст сярод 
абітурыентаў, якія хочуць паступіць 
на акрэсьленыя факультэты.

Гэта, між іншым, дзяржаўнае кіраваньне, 
міжнародныя адносіны, міжнароднае 
права, журналістыка, мытная служба. 
Першапачаткова плянавалася, што 
дадаткова студэнты гэтых факультэтаў 
павінны мець адмысловую рэкамэндацыю 
мясцовых органаў кіраваньня. Аднак гэты 
запіс ня трапіў ва ўказ, які падпісаў 
прэзыдэнт Аляксандар Лукашэнка. 

Акрамя згаданых зьменаў, зьмененыя 
іншыя правілы прыёму ў вышэйшыя 
й сярэднія спэцыяльныя навучальныя 
ўстановы. Згодна з указам, скарачаецца 
тэрмін прыёму дакумэнтаў на бюджэтную 
й бясплатную формы адукацыі. Значна 
зьменшылася колькасьць катэгорыяў 
абітурыентаў, якія маюць права на 
пазаконкурснае залічэньне. Такую 
магчымасьць маюць дзеці-сіроты, 
пераможцы рэспубліканскіх 
і міжнародных алімпіядаў.

АПАЗЫЦЫЯ

Апазыцыя запрапануе зьмены 
ў выбарчым працэсе 

Да 21 лютага прадстаўнікі 
апазыцыйных партыяў Беларусі 
падрыхтуюць свае прапановы па 
ўдасканаленьні выбарчага працэсу 
ў Беларусі.

Гэтыя прапановы будуць накіраваныя 
ў Цэнтральную выбарчую камісію, 
у міжнародныя структуры, а таксама 
будуць распаўсюджвацца сярод 
грамадзянаў.

Пры гэтым актывісты не спадзяюцца, што 
Цэнтарвыбаркам прыслухаецца да іх 
прапановаў. Яны ставяць перад сабой мэту 
зьмяніць грамадзкую думку, якая павінна 
засноўвацца на аб’ектыўнай інфармацыі.

Апазыцыйныя партыі прапаноўваюць 
зьмяніць парадак фармаваньня выбарчых 
камісіяў, стварыць спрыяльныя ўмовы 
працы назіральнікам, арганізаваць 
выбарчую кампанію з аднолькавымі 
магчымасьцямі для кожнага кандыдата, 
правесьці справядлівы падлік галасоў.

Аляксандар Мілінкевіч 
сустрэўся зь менскімі 
выбарцамі 

Увечары 12 лютага адбылася 
заплянаваная сустрэча Аляксандра 
Мілінкевіча з выбарцамі 
Першамайскага раёну Менску.

А 18 гадзіне Аляксандар Мілінкевіч 
з групай падтрымкі прыйшоў да будынку 
адміністрацыі раёну. Паколькі заяўка была 
папярэдне пададзеная, палітык чакаў, што 
яго з выбарцамі пусьцяць у актавую залю. 
Але ўжо на месцы Мілінкевічу паведамілі, 
што памяшканьня не даюць. Таму сустрэча 
сталася стыхійнай і адбылася проста перад 
уваходам у будынак адміністрацыі.

Паколькі на вуліцы было дастаткова 
халодна, палітык абвесьціў, што ня будзе 
доўга затрымліваць людзей. За 20 хвілінаў 
ён коратка паведаміў пра працу, якую 
праводзіць, пра замежныя паездкі, 

выказаў спадзяваньні, што Эўропа 
зьменшыць кошты на візы.

На сустрэчы прысутнічала некалькі 
міліцыянтаў у форме, а таксама 
службоўцы ў цывільным. Праз 20 хвілінаў 
усе разышліся.

ЭКАНОМІКА

Ці МАЗ пачне звальняць 
працаўнікоў? 

На Менскім аўтазаводзе рыхтуюцца 
да масавых звальненьняў – 
паведамляе "Наша Ніва" са 
спасылкай на сайт Expertby. Пад 
скарачэньне падпала б каля пяці 
тысяч чалавек.

Гэта зьвязана з плянаванай зьменай 
уладальніка МАЗу. Звальненьні павінны 
адбыцца яшчэ да продажу прадпрыемства 
– такія ўмовы паставіў пакупнік. Такім 
чынам адказнасьць за непапулярныя крокі 
возьме на сябе дзяржава, якая зьяўляецца 
пакуль што ўладальнікам заводу.

На МАЗе абвяргаюць дадзеную 
інфармацыю.

ГРАМАДЗТВА

Прадпрымальнікі выйдуць на 
пляц з намётамі й спальнікамі 

Індывідуальныя прадпрымальнікі 
гатовыя выйсьці 25 сакавіка на 
Кастрычніцкі пляц з намётамі. Пра 
гэта заявілі ў Баранавічах 
прадстаўнікі індывідуальных 
прадпрымальнікаў.

Падчас сустрэчы з уладамі 
прадпрымальнікі патрабавалі зьменшыць 
падаткі й арэндную плату і высунуць 
кандыдата ў дэпутаты парлямэнту, які 
прадстаўляў бы іх інтарэсы. Яны 
вырашылі таксама накіраваць ліст 
прэзыдэнту Беларусі з патрабаваньнем 
адмяніць указ № 760. Калі прэзыдэнт не 
пачуе голасу прадпрымальнікаў, яны 
гатовыя выйсьці на акцыі пратэсту 
ў Менску 18 лютага й 25 сакавіка – 

гаворыць лідэр прадпрымальнікаў 
з Баранавічаў Мікалай Чарнавус.

М. Чарнавус: Калі прэзыдэнт ня пойдзе 
на саступкі, мы гатовыя выйсьці  
з намётамі й спальнікамі на пляц 
рэвалюцыі 18 лютага й 25 сакавіка. 

Прадпрымальнікі патрабуюць таксама 
прызнаць легальнай акцыю пратэсту, якая 
прайшла ў Баранавічах 11 лютага. Тады 
былі затрыманыя актывісты "Маладога 
Фронту" і сам Мікалай Чарнавус. 22 лютага 
адбудзецца судовае слуханьне па іх справе.

КУЛЬТУРА

Гурт "Еднасьць" прэзэнтуе 
дэбютную кружэлку "Я люблю, 
таму не баюся" 

У касьцёле Ўзьвіжаньня Сьвятога 
Крыжа ў Берасьці адбылася 
прэзэнтацыя дэбютнай плыты 

ансамбля рэлігійнай песьні 
"Еднасьць". 

У першы альбом пад назвай "Я люблю, 
таму не баюся" ўвайшлі песьні на вершы, 
прысьвечаныя рэлігійнай тэме.

Ансамбаль "Еднасьць" быў заснаваны 
ў 1998 годзе пры парафіі Ўзьвіжаньня 
Сьвятога Крыжа й аб’ядноўвае 
прадстаўнікоў каталіцкай моладзі 
Берасьця. Падчас прэзэнтацыі гурт 
"Еднасьць" ахвяраваў 100 плытаў 
дэбютнага альбому касьцёлу Ўзьвіжаньня 
Сьвятога Крыжа. Выручаныя ад продажы 
кружэлак сродкі будуць выкарыстаныя на 
аднаўленьне алтара ў берасьцейскім 
касьцёле.

Рэпэртуар ансамбля складаюць песьні, 
якія гучаць як па-беларуску, так і па-
польску й па-расейску. На музычных 
вечарынах маладзёны выконваюць песьні 
пад гітару. Акрамя песьняў на рэлігійнай 
тэмы, ансамбаль "Еднасьць" піша песьні, 
прысьвечаныя Беларусі.

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

